PRIJEDLOG

Na osnovu člana 363. stav 3. tačka 5) Zakona o stvarnim pravima („Službene novine Federacije BiH“, br. 66/13 i 100/13), člana 4. stav 1. tačka c) Pravilnika o postupku javnog konkursa za raspolaganje nekretninama u vlasništvu Federacije Bosne i Hercegovine, kantona, općina, gradova („Službene novine Federacije BiH“, br. 17/14), člana 32. stav 1. tačka 5) Statuta Općine Velika Kladuša („Službeni glasnik Općine Velika Kladuša“, br. 12/11), Općinsko vijeće Općine Velika Kladuša na ____ redovnoj sjednici  održanoj dana _________ donijelo je
O D L U K U 
o načinu i uvjetima raspolaganja nekretninom

neposrednom pogodbom
Član 1.
Ovom odlukom odobrava se prodaja neposrednom pogodbom zemljišta radi oblikovanja građevinske čestice kupcu Keserović Hašimu sin Mustafe iz Velike Kladuše, radi legalizacije stambenog objekta u Velikoj Kladuši, naselje Trnovi, a u skladu sa pravosnažnom Urbanističkom saglasnosti broj: 03-23/1-1166/19 od 18.12.2019. godine i urbanističko-tehničkim uvjetima broj: 03-23/1-1166/19 od 03.12.2019. godine, označnog kao:

- k.č. 2810/2 „Trnovi“, oranica/njiva 4. klase, površine 33 m2 upisana u PL 125 k.o. Trnovi i zk.ul.br. 2323 k.o. Velika Kladuša kao posjed i vlasništvo Općine Velika Kladuša sa 1/1 dijela. 

Član 2.

Cijena zemljišta označenog u članu 1. ove odluke utvrđuje se u iznosu od 45,00 KM za 1 m2, tako da ukupna kupoprodajna cijena za predmetno zemljište u ukupnoj površini od 33 m2 iznosi 1.485,00 KM. 
Kupoprodajna cijena za predmetno zemljište utvrđena je prema nalazu i mišljenju stalnog sudskog vještaka arhitektonske struke Pozderac Adnana, dipl.ing.arh. iz Cazina od 29.03.2021. godine. 
Član 3. 

Ovlašćuje se Općinski pravobranilac Općine Velika Kladuša Rasim Husić, nakon što prethodno da svoje mišljenje, da u ime Općine Velika Kladuša zaključi notarski obrađen kupoprodajni ugovor sa kupcem Keserović Hašimom sin Mustafe iz Velike Kladuše, kao i da poduzme potrebne druge radnje vezano za prodaju nekretnina iz člana 1. ove odluke i o svemu informira Općinsko vijeće.    
Član 4.
Kupoprodajnu cijenu iz čl. 2. ove odluke kupac je obavezan uplatiti u roku od 15 dana od potpisivanja kupoprodajnog ugovora na račun JRT Općine Velika Kladuša otvoren kod Unicredit banke d.d. broj: 3385102226936196. 
Član 5.
Troškove notarske obrade kupoprodajnog ugovora, porez na promet nekretnina, takse za uknjižbu i ostale troškove koji se odnose na postupak kupoprodaje, snosi kupac.
Član 6.

Predaja u posjed predmetne nekretnine će se izvršiti odmah nakon isplate kupoprodajne cijene u cijelosti.

Član 7.

Odluka stupa na snagu danom donošenja, a objavit će se u „Službenom glasniku Općine Velika Kladuša“.
                    OBRAĐIVAČ:                                                                                                 PREDLAGAČ:

             Služba za prostorno uređenje,                                                                                 Općinski načelnik 

         imovinsko-pravne i geodetske poslove,

 Odsjek za imovinsko-pravne i geodetske poslove                                                        

O b r a z l o ž e nj e
Pravni osnov za donošenje:
Pravni osnov za donošenje sadržan je u odredbi člana 363. stav 3. tačka 5) Zakona o stvarnim pravima (Službene novine FBiH, br. 66/13 i 100/13), kojim je propisano da se prodaja odnosno opterećenje pravom građenja nekretnina u vlasništvu Federacije, kantona i jedinica lokalne samouprave izuzetno može izvršiti neposrednom pogodbom radi oblikovanja građevinske čestice.
Nadležnost vijeća za donošenje odluke sadržana je u odredbi člana 4. stav 1. tačka c) Pravilnika o postupku javnog konkursa za raspolaganje nekretninama u vlasništvu Federacije BiH, kantona, općina i gradova (Sl. novine F BiH, br. 17/14) kojom je propisano da odluku o načinu i uslovima raspolaganja nekretnina neposrednom pogodbom ili zamjene nekretnine u skladu sa članom 363. stav 3. i 4. Zakona o stvarnim pravima, za nekretnine koje su u vlasništvu gradova i općina, donosi gradsko odnosno općinsko vijeće na prijedlog načelnika općine, odnosno gradonačelnika grada, i člana 32. stav 1. tačka 5. Statuta Općine Velika Kladuša („Sl. glasnik Općine Velika Kladuša“, br. 12/11). 
Prema odredbama Zakona o stvarnim pravima i Pravilnika, Općinsko vijeće u skladu sa danim ovlaštenjima u ime jedinice lokalne samouprave odobrava prodaju nekretnine putem neposredne pogodbe na prijedlog načelnika općine, dok se ugovor o kupoprodaji zaključuje u formi notarski obrađene isprave. 
Razlozi za donošenje:

Dana 14.01.2020. godine ovom organu obratili su se Keserović Hašim i Keserović Fata iz Velike Kladuše sa zahtjevom za ukidanje statusa javnog dobra na dijelu k.č. 2810 u površini od 33 m2, upisana u PL 121 k.o. Trnovi kao DR SV putevi sa dijelom 1/1, a radi legalizacije stambenog objekta. U zahtjevu navode da su vlasnici nekretnine označene kao k.č. 1596 k.o. Trnovi na kojoj je izgrađena njihova porodična kuća koja graniči sa k.č 2810 nekategorisani put k.o. Trnovi, da su nekretninu i kuću u ovom stanju kupili od ranijeg vlasnika koji je istu kuću sagradio, da su prilikom izlaska geometara u svrhu legalizacije objekta saznali da su stepenice za potkrovlje i jedan dio njihove porodične kuće izgrađeni na parceli k.č. 2810, te da je i prethodni vlasnik na isti način koristio k.č. 1596 na kojoj je izgrađen porodični objekat, zbog čega traže da otkupe dio k.č. 2810 k.o. Trnovi u površini od 33 m2 radi formiranja građevinske parcele u skladu sa urbanističkom saglasnosti. Uz zahtjev je podnositelj dostavio geodetski elaborat izrađen od strane „FotoGeo“ d.o.o. Velika Kladuša BR_E_12-01/2020 od 13.01.2020. godine i Urbanističku saglasnost br. 03-23/1-1166/19 od 18.12.2019. godine sa UT uvjetima br. 03-23/1-1166/19 od 03.12.2019. godine.

Postupajući po navedenom zahtjevu pribavljen je zemljišnoknjiži izvadak za zk.ul.br. 411 SP_Velika Kladuša i PL 121 k.o. Trnovi za predmetne nekretnine, izvršen uvid u katastarski operat, urbanističku saglasnost, uviđaj na licu mjesta radi identifikacije predmetnih nekretnina i radi pribavljanja mišljenja nadležne Službe za građenje, komunalne djelatnosti i zaštitu okoliša. Predstavnik nadležne Službe za građenje, komunalne djelatnosti i zaštitu okoliša usmeno na zapisnik je izjavila da je urbanističkom saglasnosti br. 03-23/1-166/19 odobrena legalizacija za izgradnju stambenog objekta u Trnovima na dijelu privatne i javne površine, da javna površina je kategorizacije nekategorisani put koji služi kao prilaz za par objekata, da se predmetni put rijetko upotrebljava i slabog je intenziteta iz kojih razloga odvijanje saobraćaja nije ugroženo, te da je navedenim objektima moguće ostvariti pristup iz drugog pravca ili direktno s magistralne ceste. Uvidom u aktuelnu katastarsku evidenciju za predmetnu parcelu, kao i u zemljišne knjige, utvrđeno je da su predmetne nekretnine upisane odnosno uknjižene kao javno dobro sa dijelom 1/1, te da je iste potrebno cijepati radi formiranja građevinske parcele u skladu sa urbanističko-tehničkim uvjetima, te donijeti odluku o ukidanju statusa javnog dobra u općoj upotrebi na novoformiranoj parceli u ukupnoj površini od 33 m2. 

Urbanističko-tehničkim uvjetima danim na osnovu stručne ocjene Komisije za davanje stručne ocjene u postupku izdavanja urbanističke saglasnosti sa situacijom terena broj: 03-23/1-1166/19 od 03.12.2019. godine, koji čine sastavni dio urbanističke saglasnosti, investitoru je određena obaveza formiranja nove građevinske parcele na dijelu zemljišta označenom kao k.č. 2810 k.o. Trnovi u površini od 33 m2, kao i rješavanje imovinsko-pravnih odnosa sa vlasnikom istih, u konkretnom Općina Velika Kladuša.

U skladu s navedenim, a na temelju Odluke Općinskog vijeća Općine Velika Kladuša o ukidanju statusa javnog dobra u općoj upotrebi br. 01-04-231/120 od 15.09.2020. godine, prijavnim listom „B“ br. 76/2020 za k.o. Trnovi izvršeno je cijepanje predmetne nekretnine i formiranje nove parcele k.č. 2810/2 „Trnovi“, oranica/njiva 4. klase površine 33 m2 upisana u PL 125 i zk.ul.br. 2323 k.o. Trnovi kao posjed i vlasništvo Općine Velika Kladuša sa dijelom 1/1. Nakon dovršenog postupka cijepanja i upisa prava posjeda i vlasništva u korist Općine Velika Kladuša u katastarskim i zemljišnim knjigama, pribavljena je procjena vrijednosti nekretnine koja je opisana u članu 1. prijedloga ove odluke od strane stalnog sudskog vještaka arhitektonske struke Pozderac Adnana, dipl.ing.arh. iz Cazina od 29.03.2021. godine, u iznosu od 45,00 KM/m2, tako da kupoprodajna cijena za predmetno zemljište u ukupnoj površini od 33 m2 iznosi ukupno 1.485,00 KM. 

Financijska sredstva za provođenje:

Za provođenje ove odluke nisu potreba financijska sredstva Općine Velika Kladuša. 

       Imajući u vidu naprijed navedeno, sačinjen je prijedlog ove Odluke i isti se podnosi Općinskom vijeću na usvajanje.

